Նախագիծ
Հ Ա Մ Ա Ձ Ա Յ Ն Ա Գ Ի Ր 
Հայաստանի Հանրապետության կառավարության և Շվեյցարիայի դաշնային խորհրդի միջև գյուղատնտեսության բնագավառում համագործակցության մասին 
Հայաստանի Հանրապետության կառավարությունը և Շվեյցարիայի դաշնային խորհուրդը (այսուհետև` Կողմեր)`

- ձգտելով զարգացնել և խթանել երկկողմ համագործակցությունը գյուղատնտեսության բնագավառում,

-  ցանկանալով ստեղծել սերտ կապեր երկու ժողովուրդների միջև,

- կարևորելով Կողմերի համար տեխնիկական և գիտական նվաճումների և զարգացումների փոխշահավետությունը,

- գյուղատնտեսության բնագավառում անհրաժեշտ համարելով գիտական հետազոտությունների և առաջադիմական տեխնոլոգիաների փոխանցումն ու կիրառումը,

 համաձայնեցին հետևյալի մասին.

Հոդված 1
Կողմերը պայմանավորվում են սույն Համաձայնագրին, իրենց պետությունների ազգային օրենսդրությանը, ինչպես նաև միջազգային իրավունքի նորմերին և սկզբունքներին համապատասխան իրականացնել համագործակցություն  գյուղատնտեսության բնագավառում։
Հոդված 2
Կողմերը համագործակցություն կիրականացնեն սույն Համաձայնագրի շրջանակներում հետևյալ ոլորտներում.  

1. անասնապահություն, կենդանիների գենետիկական բարելավում, անասնաբուժության և կենդանական ծագման ապրանքների հետագծելիությունն ապահովող համակարգերի արդիականացում, 
2. օրգանական գյուղատնտեսության և կայուն գյուղատնտեսական զարգացմանն ուղղված  համատեղ ծրագրերի իրականացում,

3. կաթի արտադրության որակի բարելավում, վերամշակման տեխնոլոգիաների արդիականացում, 
4. սննդարդյունաբերություն և սննդամթերքի անվտանգություն,

5. գյուղատնտեսական կոոպերատիվների զարգացում,
6. կենդանիների վարակիչ հիվանդությունների կանխարգելում,
7. կողմերի իրավասության շրջանակներում փոխադարձ համաձայնեցված այլ բնագավառներում: 

Հոդված 3

Համագործակցության ծրագրերը կիրականացվեն հետևյալ եղանակներով`

ա) կրթության, մասնագիտական ուսուցման և հետազոտությունների ոլորտում համատեղ ու համակարգված ջանքեր` խթանելու գյուղատնտեսության բնագավառում տնտեսական և սոցիալական զարգացումը,

բ) սեմինարների և համաժողովների կազմակերպում, սույն Համաձայնագրի     2-րդ հոդված նշված ոլորտների վերաբերյալ տեղեկատվության փոխանակում,

գ) համատեղ ծրագրերի իրականացում, 

դ) տեխնիկական համագործակցության ցանկացած այլ ձև, որն ուղղված է  Կողմերի գյուղատնտեսության զարգացմանը:

Հոդված 4

Ագրոբիզնեսի ծրագրերի շրջանակներում Կողմերը կիրականցնեն տեխնիկական համագործակցություն հետևյալ եղանակներով`

ա) մասնագիտացում, մասնագիտական հետագա ուսուցում և տեխնիկական փորձնական դասընթացներ` կրթաթոշակների տրամադրմամբ,

բ) տեխնիկական խորհրդատվություն և փորձագետների, մասնագետների ու գիտնականների կողմից մատուցվող խորհրդատվական ծառայություններ,

գ) ծրագրերի իրականացման համար անհրաժեշտ գործիքների և նյութերի փոխանակում,

դ) տեղեկատվության և փորձի փոխանակում` համաձայն յուրաքանչյուր պետության օրենսդրության:

Հոդված 5


Սույն Համաձայնագրի 2-րդ, 3-րդ և 4-րդ հոդվածներում նշված տեխնիկական համագործակցության տարբեր ծրագրերի իրականացման նպատակով Կողմերը կհամագործակցեն համաձայն իրենց պետությունների ազգային օրենսդրության և միջազգային իրավունքի նորմերի և սկզբունքների: Կողմերի միջև երկկողմ համագործակցության բովանդակությունը, շրջանակները և ձևերը կքննարկվեն լրացուցիչ և կարող են հիմք հանդիսանալ սույն Համաձայնագրում փոփոխություններ և լրացումներ կատարելու համար:

Հոդված 6

Սույն Համաձայնագրի իրականացման կամ մեկնաբանման ընթացքում ծագած տարաձայնությունները կամ վեճերը կլուծվեն Կողմերի միջև խորհրդակցությունների և բանակցությունների միջոցով:
Հոդված 7


Կողմերից յուրաքանչյուրի նախաձեռնությամբ և փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն առանձին արձանագրությամբ: Արձանագրությունը կհանդիսանա սույն Համաձայնագրի անբաժանելի մասը և ուժի մեջ կմտնի սույն Համաձայնագրի ուժի մեջ մտնելու համար սահմանված կարգով:

Հոդված 8
Սույն Համաձայնագիրն ուժի մեջ է մտնում վերջին ծանուցումը դիվանագիտական ուղիներով ստանալու ամսաթվից, որով Կողմերը միմյանց տեղեկացնում են միջազգային պայմանագրերի ուժի մեջ մտնելու համար անհրաժեշտ իրենց համապատասխան ներպետական իրավական ընթացակարգերի կատարման մասին: 

Սույն Համաձայնագիրը կգործի հինգ տարի ժամկետով և ինքնաբերաբար կերկարաձգվի ևս հինգ տարի ժամկետով, եթե Կողմերից որևէ մեկը սույն Համաձայնագրի ժամկետը լրանալուց առնվազն վեց ամիս առաջ մյուս Կողմին գրավոր չի հայտնում այն դադարեցնելու իր մտադրության մասին: 

 Սույն Համաձայնագրի գործողության դադարեցումը չի խոչընդոտի դրանով  նախատեսված այն աշխատանքների իրականացմանը, որոնք սկսվել, բայց դեռ չեն ավարտվել սույն  Համաձայնագրի գործողության դադարեցման պահին:

Կատարված է --------------------------- թ. --------------------------ին երկու բնօրինակից` հայերեն և անգլերեն, ընդ որում բոլոր տեքստերը հավասարազոր են: 
Հայաստանի Հանրապետության   
   


Շվեյցարիայի դաշնային 
     կառավարության կողմից`        



     խորհրդի կողմից`               

